План-канспект урока беларускай літаратуры

Дата: 07.12 2016 г.

Настаўнік: І.М.Шэйка

Клас : 11

      Тэма: Маштабнасць характараў Петрака і Сцепаніды  - галоўных герояў  аповесці Васіля Быкава “Знак бяды”.
Задачы: развіваць у вучняў уменне параўноўваць герояў, выяўляць у іх агульнае і рознае ў разуменні сэнсу жыцця, аргументаваць свае ацэнкі, меркаванні тэкстам, успрымаць вобразы герояў у святле аўтарскай  пазіцыі; садзейнічаць выхаванню ў школьнікаў актыўнай грамадзянскай пазіцыі.
Ход урока
І. Арганізацыйна – матывацыйны этап.

Паведамленне тэмы і мэты ўрока.

ІІ. Работа па тэме ўрока

1.Уступнае слова настаўніка.
Як і многія творы Быкава, гэта аповесць пра вайну. Але героі твора – не салдаты - франтавікі, не партызаны, а звычайныя сяляне, мірныя жыхары хутара, сталыя людзі.

Многія вядомыя крытыкі і літаратуразнаўцы з рэдкай аднадушнасцю ацэньваюць гэты твор як буйную з’яву ў літаратуры, як гістарычны твор, у якім  народная гісторыя бярэцца “ ў самай сваёй суінасці, без знарочыстасці, без стылізацыі” (Д. Ліхачоў).

Гэты твор не толькі на антываенную тэму, але пра трагедыю нашага народа ў 20-30-я гады. Тая праўда, тыя цяжкасці помняцца Быкаву з маленства: “… Раптам заплача маці. Такога ніколі не было, калі нешта там здаралася з іх бацькам, яна проста маўчала. А тут наўзрыд, давячыся слязьмі, плача. Аказваецца, учора арганізавалі калгас і сёння прыехалі, забралі з засекаў у пунцы ўсё насенне. А гэта якраз… час сеяць”. Прататыпамі аповесці сталі бацькі і блізкія родзічы пісьменніка.

Праз вобразы галоўных герояў, беларускіх сялян, немаладых мужа і жонкі Багацькаў, пісьменнік паказвае глыбокі трагізм і бесчалавечнасць вайны. Яе цяжар і антычалавечую сутнасць мірныя земляробы адчулі з асаблівай сілай. Пятрок і Сцепаніда – нацыянальныя тыпы, у мянттальнасці якіх жыць з працы рук, потам і мазалямі здабываць кавалак хлеба.

2. Гутарка з класам па пытаннях.
1. Якімі вам уяўляюцца Сцепаніда і Пятрок у даваенны час? Як яны ставіліся да тых перамен, што адбываліся ў жыцці краіны?
2. Як пачалася вайна для галоўных герояў твора? Чым жывуць і што думаюць пра вайну Сцепаніда і Пятрок Багацькі?
3. Якую тактыку яны выбіраюць ва ўзаемаадносінах з ворагамі?

4. Чаму тактыка Петрака церпіць крах?

5. Ці лічыце вы Петрака ахвярай? Дайце ацэнку яго паводзінам у час апошняй сустрэчы з паліцаямі на хутары.

6. Як вы ставіцеся да пазіцыі, якую займае Сцепаніда?

7. Для чаго ёй спатрэбілася бомба?

8. Якое значэнне для раскрыцця асноўнай ідэі твора мае фінальны эпізод?

9. Як вы разумееце апошнюю фразу аповесці: “А бомба ўсё чакала на ўзгорку сваёй пары”?
3. Анкета “5 з 25”
Рысы нацыянальнага характару ў вобразах Петрака і Сцепаніды Багацькаў

Цярплівасць, упартасць, маральная трываласць, сціпласць, добрасуседскасць, міралюбства, цягавітасць, вернасць традыцыям, працавітасць, сумленнасць, свабодалюбства, аслабленая нацыянальная свядомасць, верацярпімасць, уменне прыстасавацца да абставін, справядлівасць, гаспадарлівасць, жыццялюбства, кемлівасць, таленавітасць, гасціннасць, кансерватызм, засяроджанасць на сабе, панурасць, знешняя суровасць, памяркоўнасць.

1. Індывідуальны выбар .

Кожны вучань самастойна выбірае 5 рыс, якія ён лічыць характэрнымі для вобразаў герояў.

2. Падзел на групы. Праца ў групах.

 Падзеленыя на групы вучні разам выбіраюць агульныя пяць рыс, з якімі згодны ўсе.

3. Прадстаўленне вынікаў.

 На дошцы вучні прадстаўляюць вынікі свайго выбару і каменціруюць.

4. Каментарыі настаўніка.

Пятрок і Сцепаніда – моцныя духам людзі, гэта моц выяўляецца выключна ў адказныя , трагічныя моманты іх жыцця. Яны – носьбіты высокіх духоўных каштоўнасцей, уласцівых беларускаму характару. Гэтыя людзі маюць гонар і сумленнасць.

Петрок і Сцепаніда гінуць. Гібеллю Петрака і Сцепаніды пісьменнік сцвярджае і адначасова перасцерагае, што разбурэнне духоўнасці, векавой народнай маралі, жорсткасць адносін грамадства да чалавечай асобы намнога страшней за акупацыю. Нават рабы, калі яны не страцілі маральнасць і духоўнасць, могуць стаць вольнымі, шчаслівымі людзьмі. А калі гэтыя якасці топчуцца і нішчацца народам, то зусім верагодна, што будучыя пакаленні гэтага народа стануць рабамі, калі ўвогуле для іх магчыма будучыня.

ІІІ. Падагульненне, выстаўленне адзнак.
IV. Рэфлексія

· Якія пачуцці ўзніклі ў вас на ўроку? Якое пачуццё пераважала?
V. Дамашняе заданне.
     Падрыхтаваць вуснае выказванне на тэму “Шлях Сцепаніды і Петрака Багацькаў да подзвігу”.
     Дзякуй за працу.
